
Mivavaka
Ry sakaiza malala isany,

Tamin’ny taratasiko farany aho dia nisintona ny sainareo momba ny famakiana ny tenin’Andriamanitra. Izao, dia te-hanontany anareo aho hoe manao ahoana ny fiainam-bavakareo. Mavesa-danja tokoa ireo zavatra roa loha ireo, ary tena mifamatotra tokoa. Raha ny tenin’Andriamanitra fotsiny no vakiana, ka atao tsirambina ny vavaka, dia avonavona sy fireharehana no ho vokatr’izany. Raha mionona amin’ny vavaka fotsiny, fa tsy mamaky ny Teny, dia ny fizirizirin-tsaina no ho tonga, sy ny fahajambana tsy maintsy miaraka aminy, satria  tsy fantatra ny hevitr’Andriamanitra. Marina tokoa fa ny tsy fianarana ny tenin’Andriamanitra dia porofo fa tsy raharahiana ny fihevitr’Andriamanitra sy ny zony. Noho izany, raha izay no miseho, dia ny sitraponao manokana no hifehy ny fiainam-bavakao, ary ny “izaho” no lasa ivony, na dia miseho ho mpivavaka aza io “izaho” io, ohatra, amin’ny faharisihany mitory ny filazantsara na zavatra hafa. Fa rehefa ampiarahina amin’ny fandinihana ny tenin’Andriamanitra kosa ny vavaka, dia fitahiana lehibe ho an’ny fiainam-panahy no vokany.

Ao amin’ny Soratra Masina, dia tsindriana mafy ny momba ny vavaka. Nanomboka ny asany tamin’ny vavaka ny Tompo Jesoa (Lioka 3. 21). Niforona ny fiangonana ary olona telo arivo no niova fo taorian’ny fivoriam-bavaka nandritra ny folo andro (Asa 1. 13-14), ny asa lehibe natao tamin’ny jentilisa dia niantomboka niaraka tamin’ny vavaka (Asa 13. 2-3), ary toy izany koa, tamin’ny fampidirana ny Filazantsara tany Eoropa, dia nifamatotra tao ny tenin’Andriamanitra sy ny vavaka (Asa 16. 9-13). Namela ny ampahiny tamin’ny asa niandraiketany teo aloha ny apostoly roa ambin’ny folo lahy, mba haharitra amin’ny vavaka sy ny fampianarana ny Tenin’Andriamanitra (Asa 6. 4). Rehefa mamaky ny Asan’ny apostoly isika, dia toa tsy nanao afa-tsy ny nitory teny i Paoly, ary rehefa mamaky ny epistily, dia toa tsy nanao afa-tsy ny nivavaka izy. Jereo ohatra : Romana 1. 9,10 ; 1 Korintiana 1. 4 ; Efesiana 1. 16 ; 3. 14 ; Filipiana 1. 4 ; Kolosiana 1. 3,9 ; 1 Tesaloniana 1. 2. Ary izao no lazain’ny tenin’Andriamanitra amintsika: “Mivavaha mandrakariva ao amin’ny Fanahy amin’ny fivavahana rehetra sy ny fangatahana” (Efesiana 6. 18) ary koa “Mivavaha, ka aza mitsahatra” (1 Tesaloniana 5. 17). Ary averimbrimbena matetika amintsika izany ao amin’ny tsongandahatsoratra maro ao amin’ny Soratra Masina.
Ny mivavaka dia mariky ny fahateraham-baovao
Ny mivavaka dia tsy mitovy amin’ny “mitanisa vavaka” akory. An’arivony maro ny vavaka tanisaina isan’andro. Indray mandeha aza, dia izao no voasoratra tamin’ny gazety amerikana iray mitantara ny zava-niseho tamin’ny fanompoam-pivavahana tany: “Ny vavaka nataony no tena mirindra indrindra miohatra amin’ny vavaka rehetra efa natao teo anoloan’ny fiangonana tao Boston”. Mampahatsiahy ny nolazain’ny Tompo tamin’ny Fariseo izany: manao vavaka lava reny mba ho fiolahana (Marka 12. 40).
Ny tena kristiana marina ihany no tena afaka mivavaka marina. Ny vavaka dia fanehoana ilay fiainam-baovao, izay nomen’Andriamanitra ary mahatsapa ny fiankinana Aminy. Tsy midika akory izany fa tsy mihaino mihitsy ny vavaka ataon’ny olona mbola tsy niova fo Andriamanitra. Ren’Andriamanitra ny feon’ny zana-goaika ary manome hanina ho azy ireny Izy. Toy izany koa, mety hihaino ny vavaky ny tsy mpino Andriamanitra, rehefa avy amin’ny fo no anaovany izany. Tadidio fotsiny ny ao amin’ny Genesisy 21. 17 sy Jona 1. 14.

Kanefa na dia nanonona vavaka an-jatony aza i Paoly tamin’izy mbola Fariseo, ary angamba tena vokatry ny fony, dia hoy ny Tompo tamin’i Ananiasy, rehefa niova fo i Paoly : “Indro, efa mivavaka izy”. Izany no porofon’ny fiovàny, porofo fa nandray fiainam-baovao izy, ka miankina amin’Andriamanitra.

Mahatsapa ny fiankinany ilay fiainam-baovao ary mampiseho izany, toy ny zaza menavava izay mamoaka tomany sy feo tsy fantatry ny olon-dehibe, ary tsy dia mahafinaritra henoina loatra. Nefa Andriamanitra dia mihaino ny vavaka tsy mirindra ary indraindray aza toa adaladala mihitsy. Ho an’ny fony, amin’ny maha-Ray Azy, dia mariky ny fiankinan-dohan’ilay fiainam-baovao aminy izany. Ary araka ny haren’ny fitiavany amin’ny maha-Ray azy, dia “manome zavatra tsara” ho an’ilay mivavaka Izy.
Tsy voatokana ho an’ny mpino efa manana traikefa ny vavaka

Marina izany, nefa raha toa ny olona vao niova fo tsy mbola tena mahay hoe ahoana no fomba ivavahana, sady zara raha misy ho lazaina, tsy aleo ve aloha miandry kely izy vao mivavaka?

Vao am-bolana vitsy fotsiny no niova fo ireo Tesaloniana, raha nanoratra ny epistily voalohany ho azy ireo i Paoly; kanefa dia hoy izy hoe: “Mivavaha, ka aza mitsahatra” (5. 17). Ary mihoatra noho izany aza! Izy, ilay apostoly malaza, izay nampiova fo azy ireo tamin’ny toriteniny ary nampianatra azy ny fihevitr’Andriamanitra, no nankasitraka ny vavak’izy ireo. “Ry rahalahy, mivavaha ho anay” (5. 25).

Aseho antsika amin’izany ny lanjan’ny vavaka sy ny fankasitrahan’Andriamanitra izany. Dia hisy ve ray aman-dreny ho faly satria tsy miresaka na mangataka na inona na inona aminy mihitsy ny zanany, noho izy tsy mbola mahay miteny tsara na koa satria mangataka zavatra tsy azon’ny ray aman-dreny omena izy indraindray, sao ratsy ho azy ? Ka noho izany, faly Andriamanitra mahita ireo zanany, izay vao nateraka indray, manatona Azy, matoky Azy, ary mametraka ny olany rehetra eo aminy. Fifaliana ho Azy ny mamaly vavaka, ary raha tsy afaka mamaly aza Izy, satria tsy hahasoa an’ilay mpangataka izany, dia manome fiadanana ho an’ny fony Izy. “Aza manahy na inona na inona; fa aoka ny fivavahana sy ny fifonana mbamin’ny fisaorana no ho entinareo manambara ny fangatahanareo amin’Andriamanitra amin’ny zavatra rehetra. Ary ny fiadanan’Andriamanitra, izay mihoatra noho ny fahalalana rehetra, hiaro ny fonareo sy ny hevitrareo ao amin’i Kristy Jesoa” (Filipiana 4. 6-7).
Fahatokiana fa hahazo valim-bavaka

Izao no voasoratra ao amin’ny Romana 8.31-32: “Raha Andriamanitra no momba antsika, iza no hahatohitra antsika? Izay tsy niaro ny Zanany lahy, fa natolony hamonjy antsika rehetra Izy, tsy homeny antsika miaraka aminy maimaimpoana koa va ny zavatra rehetra?” Ary hoy ny Tompo Jesoa ao amin’ny Jaona 16. 27: “Fa ny Ray dia tia anareo” .
Raha momba antsika ilay Andriamanitra Tsitoha, raha tia antsika Izy ka te-hanome ny zavatra rehetra ho antsika, dia toy inona tokoa ny herin’ny vavaka!

Nefa tsy izany ihany! Ao amin’ny Jaona 14. 13-14, dia mamela antsika hivavaka amin’ny anarany ny Tompo Jesoa, ary mampanantena Izy fa hohenoiny ny vavaka toy izany. Ao amin’ny Jaona 16. 23, dia ampiany hoe: “Na inona na inona hangatahinareo amin’ny Ray, dia homeny anareo amin’ny anarako izany”. Tsy misy famerana, tsy misy fisalasalana.

Misongadina tsara koa izany raha mandinika ny fiainan’ny Tompo Jesoa ao amin’ny Soratra Masina isika. Ao amin’ny Salamo 109. 4, dia milaza ny Tompo Jesoa fa nanokana ny fiainany tetỳ an-tanyho amin’ny vavaka Izy. Izay no nampiavaka Azy. Tena Olona tanteraka Izy, ary ny tena maha-olona marina dia ny fiankinana amin’Andriamanitra. Andriamanitra Mpahary dia tsy nahary ny olona hahaleo tena, ary satria ny olona tsy te-hiankina amin’Andriamanitra, dia lasa miankina amin’ny devoly izy.
Ao amin’ny Tompo Jesoa no ahitantsika Olona marina sy tanteraka, ka noho izany, ahitantsika ny atao hoe fiankinan-doha tanteraka. Ao amin’ny Isaia 50. 4 no ilazany hoe: “Ampandrenesiny isa-maraina isa-maraina, eny, ampandrenesiny ny sofiko hihaino tahaka ny efa mahay”. Ao amin’ny Filazantsara no ahitantsika ny fiainam-bavaka nananany.

Ao amin’ny Filazantsara nosoratan’i Lioka, dia aseho antsika amin’ny lafiny maha-Olona tanteraka Azy ny Tompo, toy ny Zanak’Olona. Ao amin’io filazantsara io no ahitantsika ny Tompo mivavaka im-balo, ary, indraindray, mandany ny alina iray manontolo mihitsy mivavaka (3. 21; 5. 16; 6. 12; 9. 18,29; 11. 1; 22. 41 sy 23. 34). Impito isika no mahita azy mivavaka mandritra ny fanompoany, talohan’ny hazofijaliana, ary indray mandeha talohan’ny hahafatesany, teo ambony hazofijaliana. Mahavariana tokoa ny mandinika ny zava-niseho tamin’ny nivavahan’ny Tompo Jesoa, satria misy lesona goavana azo tsoahina amin’izany, ary diboky ny fitiavana Azy ny fontsika; fa tsy hiresaka izany aho aloha izao. Tiako fotsiny ny hisarika ny saintsika fa ny Tompo Jesoa, izay nahery nivavaka tokoa, dia afaka nilaza hoe: “Raha izaho, dia fantatro fa mihaino Ahy mandrakariva Ianao” (Jaona 11. 42). Izay vavaka rehetra nataony dia nohenoina avokoa, ary fantatry ny Tompo Jesoa mialoha izany, eny fa na dia fony Izy hanangana olona maty efa nalevina efatra andro aza.
Indroa Andriamanitra no nanao fanambaràna miharihary momba Azy: “Ianao no zanaka malalako; Ianao no sitrako” ary izany dia satria nivavaka ny Tompo (Lioka 3. 21,22 sy 9. 35, ampitovio amin’ny Matio 17. 5); ary hoy ny Tompo Jesoa: “Ny haniko dia ny manao ny sitrapon’Izay naniraka Ahy sy ny mahavita ny asany” (Jaona 4. 34) ary koa “ … satria Izaho manao izay sitrany mandrakariva” (Jaona 8. 29). Noho izany, novalian’Andriamanitra daholo izay zavatra nangatahiny, satria nifanaraka tanteraka tamin’ny fisainan’Andriamanitra ary tsy nikatsaka afa-tsy ny voninahitr’Andriamanitra izany.
Noho izany, raha mivavaka amin’ny anaran’ny Tompo Jesoa isika, dia afaka matoky fa ho valiana, satria miakatra eo anoloan’Andriamanitra toy ny hoe vavaka nataon’ny Tompo Jesoa tenany mihitsy ny vavaka ataontsika, ary mahazo valiny hatrany izany.

Inona no dikan’ny hoe mivavaka amin’ny anaran’ny Tompo Jesoa ?

Afaka mametraka izany fanontaniana izany isika, satria efa hitantsika ny vokatry ny vavaka toy izany. Ny dikany dia hoe mivavaka amin’Andriamanitra amin’ny anaran’ny Tompo Jesoa.

Midika ve izany fa tokony ho faranantsika amin’ny hoe “Amin’ny anaran’ny Tompo Jesoa” ny vavaka ataontsika, izay angatahantsika izay rehetra heverintsika ho tsy maintsy ilaina? Matetika isika no misaina sy manao izany, kanefa na izany aza, dia tsy marina izany. 

Ny mivavaka amin’ny anaran’ny Tompo Jesoa dia midika hoe mivavaka misolo toerana Azy, ka noho izany, dia misalotra ny fahefany rehetra sy ny zony. Noho izany, tsy maintsy manana ny toetry ny vavaky ny Tompo Jesoa ny vavaka atao.

Raha misy olona mankany amin’ny mpivaro-boky ka hividy Baiboly, satria nalefan’olona iray izay fantatr’ilay mpivarotra fa mpino azo antoka, dia mora aminy ny hino azy. Nefa raha tonga hividy karatra ilalaovana sy boky misy tantara mamoafady izy, dia tsy hino azy ilay mpivarotra. Satria ilay mpivarotra mahalala ilay mpino, dia fantany fa tsy hitady izany zavatra izany io olona io, ka noho izany, tsy amin’ny anaran’io mpino io no ahatongavan’ilay mpividy.
Noho izany, ny vavaka atao amin’ny anaran’ny Tompo Jesoa dia tsy maintsy manana ny toetry ny vavaka ataon’Izy Tompo mihitsy. Voalohany, maneho fiankinana tanteraka izany, manaraka izany, ny vavaka toy izany dia tsy manana antony hafa ankoatry ny voninahitr’Andriamanitra, ary fahatelo, mifanaraka tanteraka amin’ny sitrapon’Andriamanitra izany.

Ireo fepetra ilaina mba hahazoana valim-bavaka

Ao amin’ny Jaona 15. 7, dia hoy ny Tompo: “Raha miray amiko ianareo, ka mitoetra ao anatinareo ny teniko, dia angataho izay tianareo na inona na inona, fa ho tonga aminareo izany”.

Eto no ahitantsika ny fanomezan-toky ngeza indrindra fa omen’Andriamanitra antsika izay tadiavintsika. Tsy misy fanavahana izany. Mety hisy mihoatra noho ny hoe “izay tianareo na inona na inona” ve ? — “Angataho izay tianareo na inona na inona, fa ho tonga aminareo izany”.

Fa io fanomezan-toky io dia aorian’ny hoe: “Raha miray amiko ianareo, ka mitoetra ao anatinareo ny teniko”. Io izany no fepetra ahatanterahan’ilay vavaka. Raha miray  amin’ny Tompo Jesoa isika, dia hitovy Aminy bebe kokoa hatrany. Raha mitoetra ao anatintsika ny teniny, ny fihetseham-pontsika, ny zavatra omentsika lanja, ary izay tiantsika, dia hifanaraka amin’ny fihetseham-pony, ny tombontsoany sy ny sitrapony, ary ho fantatsika fa tena araka ny sitrapon’Andriamanitra izany. Koa teny fampanantenana toy io ihany no omena ao amin’ny Jaona 16. 23-27: “Satria ianareo efa tia Ahy, ary efa nino fa nivoaka avy tamin’ny Ray Aho”.
Mbola misy fepetra iray hafa lazaina ao amin’ny Hebreo 11. 6: “Fa izay manatona an’Andriamanitra dia tsy maintsy mino”. “Nefa aoka hangataka amin’ny finoana izy, ka tsy hiahanahana akory; fa izay miahanahana dia toy ny alon-dranomasina entin’ny rivotra ka atopatopany. Fa aoka tsy hanampo handray zavatra amin’ny Tompo izany olona izany” (Jakoba 1. 6-8).

Mamaly ny finoana Andriamanitra. Ahoana moa no hamaliany vavaka, raha tsy tena matoky Azy ilay mpangataka, ka mino fa hataon’Andriamanitra izany?

Ao amin’ny Matio 21. 21-23, dia misy zavatra toy izany ihany koa lazain’ny Tompo. Ny hanampiny an’izay anefa dia ny porofon’ny finoana.
Indray andro, dia nisy mpanao tsingeringerina niampita ny riandrano tany Niagara tambonin’ny tady. Niverina fanindroany indray izy nitondra biroety, dia indray mandeha indray nitondra sariolona mitovy habe amin’ny olona. Dia nanontany ireo mpijery izy raha mino izy ireo hoe afaka hiampita mitondra olona velona izy; nihiaka daholo ny rehetra hoe eny. Nefa rehefa nangataka olona tsara sitrapo hanao izany izy, tsy nisy sahy nandroso.

Izany no antony iresahan’ny Tompo, tsy ny finoana ihany, fa koa ny porofon’ny finoantsika, miseho rehefa miteny amin’ny tendrombohitra isika hoe: “Mifindrà ianao, ka mianjerà any an-dranomasina” (Matio 21. 21).

Ireo sakana amin’ny valim-bavaka

Nahoana àry no maro dia maro tokoa ny vavaka tsy mahazo valiny ? Misy antony maro omen’ny Soratra Masina antsika.

Ao amin’ny Daniela 10, dia hitantsika fa misy vavaka, izay tsara tokoa, nefa tsy valiana, satria mampiasa ny heriny rehetra i Satana tsy hahatanteraka izany. Tsy hoe hatramin’ny farany izany, fa, raha avelan’Andriamanitra, dia afaka ny mampihemotra ny fahatanterahan’izany eo noho eo izy. Ary avelan’Andriamanitra hisy izany indraindray hisedrana ny finoantsika sy ny faharetantsika.
Mety hisy koa anefa antony avy ao anatintsika, izay tsy ahafahan’Andriamanitra mamaly ny vavaka ataontsika. Ao amin’ny Isaia 59. 2, dia izao no nolazaina tamin’i Isiraely: “Fa ny helokareo no efitra mampisaraka anareo amin’Andriamanitrareo, ary ny fahotanareo no mampiafina ny tavany aminareo, ka dia tsy mihaino Izy”. Hoy ny mpanao Salamo: “Raha nankasitraka ota tao am-poko aho, dia tsy mba hihaino ny Tompo” (Salamo 66. 18). Izao no vakiantsika ao amin’ny 1 Jaona 3. 21,22: “Raha tsy mba manameloka antsika ny fontsika, dia manana fahasahiana eo anatrehan’Andriamanitra isika. Ary na inona na inona no angatahintsika dia raisintsika aminy, satria mitandrina ny didiny sy manao izay ankasitrahana eo imasony isika”.

Mitanisa zavatra maro amin’ny anarany ny Soratra Masina, momba izay hanamelohan’ny fontsika antsika ary izany dia antony tsy hamaliana ny vavaka ataontsika.

Ao amin’ny Marka 11.22-26, dia voalaza ny tsy fahavonònana hamela heloka (jereo koa Efesiana 4.32). Ny ahafahantsika manatona an’Andriamanitra, dia satria efa navelan’Andriamanitra ny fahotantsika, noho i Kristy. Ahoana moa no hananantsika fahasahiana raha tsy navelantsika tamin’ny fontsika rehetra koa izay rehetra nataon’olona antsika ?
Hoy i Jakoba: “Mangataka ianareo, nefa tsy mahazo ihany, satria diso fangataka, mba holaninareo amin’ny filànareo” (Jakoba 4. 3). Raha mangataka amin’Andriamanitra zavatra hahafa-po ny filàn’ny fontsika isika, ny sitrapon’ny nofo, ahoana moa no hanomezan’Andriamanitra antsika izany? Halan’Andriamanitra ny nofo ary efa nomelohiny teo amin’ny hazofijaliana (Romana 8. 3). Miantso antsika Izy mba hanao ny tenantsika ho efa maty ny amin’ny ota (Romana 6. 11) ka hamono ny momba ny tenantsika izay etỳ an-tany (Kolosiana 3. 5-17). “Fa izay an’i Kristy Jesoa dia efa nanombo ny nofony mbamin’ny faniriany sy ny filàny tamin’ny hazofijaliana” (Galatiana 5. 24). Ny fangatahana zavatra toy izany ve tsy efa porofo fa tsy mitoetra ao anatintsika ny tenin’ny Tompo Jesoa (Jaona 15. 7), ka mifanohitra tanteraka amin’ny fisainan’ny Tompo sy ny sitrapon’Andriamanitra ny hevintsika?
Mbola misy antony iray hafa koa ambara ao amin’ny 1 Petera 3. 1-7. Ny fomba fifandraisana ao an-tokantrano, eo amin’ny mpivady, eo amin’ny ray aman-dreny sy ny zanaka, eo amin’ny samy ankizy aza, dia mety hanapaka ny vavaka. Ahoana moa no hananantsika fahasahiana eo imason’Andriamanitra raha tsy milamina daholo ny ao amin’ny fianakaviana, na raha mbola misy olana tsy voavaha !

Mivavaka araka ny sitrapony
Noho izany, ny zavatra voalohany aloha dia ny mandinika ny tenantsika ao amin’ny fahazavan’Andriamanitra, miaiky izay rehetra ratsy eo imason’ny Tompo, ary raha ilaina, eo imason’ny olona, ka hanadio ny tenantsika noho izany fitsarantsika ny tenantsika izany. Dia hanana fahasahiana eo imason’Andriamanitra isika.
Manaraka izany, mba ahazoana antoka fa hahazo izay hangatahintsika isika, dia tsy maintsy mivavaka araka ny sitrapony. Ka ahoana ary no ahafantarantsika ny sitrapon’ny Raintsika ? Nampitainy tamintsika tamin’ny Teniny ny heviny, ka raha miray Aminy isan’andro isika, dia hahay hamantatra ny heviny ao amin’ny Teniny, amin’ny alalan’ny Fanahy Masina. Izany no maha-zava-dehibe ny fianarana isan’andro ny Teniny. Ahoana moa no hanatanterahan’Andriamanitra ny vavaka angatahantsika zavatra efa nomeny antsika hatry ny ela ? Ohatra, ny fidinan’ny Fanahy Masina, nefa ny Soratra Masina dia mampianatra mazava fa efa nomena ny Fanahy Masina ary mitoetra etỳ an-tany ankehitriny, dia ao amin’ny Fiangonana sy ao amin’ny mpino tsirairay ! Na koa ny fanafahana amin’ny ota ao anatintsika, nefa efa nomelohin’Andriamanitra tao amin’ny Tompo Jesoa teo ambony hazofijaliana izany (Romana 8. 3 ; 2 Korintiana 5. 21).

Amin’ny Teniny sy amin’ny fiombonana amin’ny Tompo isan’andro no hianarantsika mahalala ny sitrapon’Andriamanitra. Amin’izany no ahafahantsika mivavaka araka ny sitrapony ary ahazoantsika antoka fa ho tanteraka ny vavaka ataontsika.

Mivavaka tsy mitsahatra

Ka raha izany, ny mpino efa lasa lavitra, ireo izay efa nandalina ny tenin’Andriamanitra ihany izany no afaka mivavaka?

Soa ihany fa tsy izany ! Hisy ray aman-dreny hiteny amin’ny zanany ve hoe tsy mahazo mangataka na inona na inona intsony alohan’ny hahalehibe azy, satria mbola mibadabada izy ary indraindray aza mangataka zavatra adaladala? Tsia ! Faly izy ireo satria manatona azy miaraka amin’ny fangatahany ilay zaza. Ho azy ireo, dia izany no porofo fa resy lahatra ilay zaza fa izy ireo no ray aman-dreniny ary tsy afaka hamaha olana izy raha tsy misy azy ireo. Mampiseho izy fa matoky azy ireo, ary na dia tsy mazava tsara ao an-tsainy aza izany indraindray, dia miandrandra ny fitiavany sy ny fikarakaran’izy ireo izy.
Andriamanitra Raintsika dia tena faly mihitsy mandre ny feontsika rehefa manatona Azy isika. Isika dia zanany. Hoy ny Tompo mantsy an’i Paoly, izay vao niova fo: “Indro, efa mivavaka izy”. Nasainy nosoratan’i Paoly ho an’ny Tesaloniana koa, izay vao niova fo, hoe: “Mivavaha, ka aza mitsahatra”. Ary io apostoly ngezalahy io, izay azo antoka fa nahatonga olona an’alin-kisa hiova fo noho ny toriteny nataony tamin’izany fotoana izany, izay nahazo fanambarana manokana nanehoan’Andriamanitra taminy ny fisainany rehetra, eny, izy izay tany amin’ny lanitra fahatelo, nandre teny tsy azo tenenina sy tsy tokony holazain’olona (2 Korintiana 12. 2-4), io apostoly io no natoky tanteraka ny herin’ny vavaka ka nangataka tamin’ireo vao niova fo hoe “Ry rahalahy, mivavaha ho anay” (1 Tesaloniana 5. 17,25). Ny porofo mazava indrindra fa mandroso ny mpino iray, dia ny fahatsapany bebe kokoa hatrany ny lanjan’ny vavaka — eny, tsy misy dikany ny zavatra rehetra raha tsy misy vavaka.
Andriamanitra Raintsika no milaza amintsika hoe: “Aoka ny fivavahana sy ny fifonana mbamin’ny fisaorana no ho entinareo manambara ny fangatahanareo amin’Andriamanitra amin’ny zavatra rehetra”. Ary raha sanatria isika mangataka zavatra tsy voahevitra aminy indraindray, izay tsy azon’ny fitiavany omena antsika, dia mampanantena kosa izy fa: “Ny fiadanan’Andriamanitra, izay mihoatra noho ny fahalalàna rehetra, hiaro ny fonareo sy ny hevitrareo ao amin’i Kristy Jesoa” (Filipiana 4. 6,7). Enga anie ka ho tarihin’ny Tompo isika, izaho sy ianao, mba hahatsapa bebe kokoa hatrany ny lanjan’ny vavaka ka hampiasa bebe kokoa io tombondahiny goavana io. Ho toy inona ny fahasambaran’ny fontsika, ary hanao ahoana ny lanjan’ny fijoroantsika vavolombelona eo amin’ny fiainantsika!

Manao veloma finaritra anareo

Ny rahalahinareo ao amin’ny Tompo

H.L.H.

